
MEABHRÁN MÍNIÚCHÁIN 

1. COMHTHÉACS AN TOGRA 

Leis an moladh seo, tugann an Coimisiún Eorpach cuireadh do Chomhairle an Aontais 

Eorpaigh údarú a thabhairt chun tús a chur le caibidlíocht le haghaidh comhpháirtíocht nua le 

Ríocht Aontaithe na Breataine Móire agus Thuaisceart Éireann, an Coimisiún a ainmniú mar 

idirbheartaí thar ceann an Aontais, treoirlínte a thabhairt don idirbheartaí, agus coiste 

speisialta a ainmniú nach foláir an chaibidlíocht a dhéanamh i gcomhairle leis. 

2. CÚLRA 

An 1 Feabhra 2020, tharraing an Ríocht Aontaithe siar as an Aontas Eorpach agus as an 

gComhphobal Eorpach do Fhuinneamh Adamhach (Euratom). 

Tá na socruithe don tarraingt siar leagtha amach sa Chomhaontú maidir le Ríocht Aontaithe 

na Breataine Móire agus Thuaisceart Éireann (“an Ríocht Aontaithe”) a bheith ag tarraingt 

siar as an Aontas Eorpach agus as an gComhphobal Eorpach do Fhuinneamh Adamhach (“an 

Comhaontú maidir le Tarraingt Siar”)
1
.  

Tháinig an Comhaontú um Tharraingt Siar i bhfeidhm an 1 Feabhra 2020 agus déantar foráil 

ann maidir le hidirthréimhse ina mbeidh dlí an Aontais i bhfeidhm maidir leis an Ríocht 

Aontaithe agus sa Ríocht Aontaithe i gcomhréir leis an gComhaontú sin. Tiocfaidh deireadh 

leis an tréimhse sin an 31 Nollaig 2020, mura nglacfaidh an Comhchoiste arna bhunú faoin 

gComhaontú um Tharraingt Siar cinneadh aonair, roimh an 1 Iúil 2020, lena gcuirfear síneadh 

leis an idirthréimhse ar feadh suas le 1 bhliain nó le 2 bhliain. 

I dtreoirlínte an 23 Márta 2018, d’athdhearbhaigh an Chomhairle Eorpach cinneadh an 

Aontais go mbeadh comhpháirtíocht chomh dlúth agus is féidir aige leis an Ríocht Aontaithe 

amach anseo. I gcomhréir leis na treoirlínte sin, ba cheart go gcuimseodh comhpháirtíocht den 

sórt sin comhar trádála agus eacnamaíoch mar aon le réimsí eile, go háirithe an comhrac i 

gcoinne na sceimhlitheoireachta agus na coireachta idirnáisiúnta, chomh maith leis an 

tslándáil, an chosaint agus an beartas eachtrach. Shocraigh an Chomhairle Eorpach na 

treoirlínte sin ag féachaint don tuiscint fhoriomlán ar an gcreat don chaidreamh sa todhchaí a 

mhionléirítear i ndearbhú polaitiúil a ghabhann leis an gComhaontú um Tharraingt Siar agus 

dá dtagraítear ann. 

Leagtar amach an creat don chaidreamh sa todhchaí idir an tAontas Eorpach agus an Ríocht 

Aontaithe sa dearbhú polaitiúil a ghabhann leis an gComhaontú um Tharraingt Siar (‘Dearbhú 

Polaitiúil’)
2
. Bunaítear leis na paraiméadair de “comhpháirtíocht uaillmhianach, leathan, 

dhomhain agus sholúbtha ar fud na trádála agus an chomhair eacnamaíoch lena mbaineann 

Comhaontú Saorthrádála cuimsitheach agus cothrom mar chroílár ann, forfheidhmiú an dlí 

agus ceartas coiriúil, an beartas eachtrach, an tslándáil agus an chosaint agus réimsí níos 

leithne comhair.” 

Foráiltear in Airteagal 184 den Chomhaontú um Tharraingt Siar: “Déanfaidh an tAontas agus 

an Ríocht Aontaithe a ndícheall, de mheon macánta agus lánurraim á tabhairt do dhlíchórais a 

chéile, na bearta is gá a dhéanamh chun caibidlíocht a dhéanamh go gasta ar na 

comhaontuithe lena rialófar an caidreamh a bheidh eatarthu sa todhchaí dá dtagraítear i 

nDearbhú Polaitiúil an 17 Deireadh Fómhair 2019 agus chun na nósanna imeachta ábhartha a 

chur i gcrích chun na comhaontuithe sin a dhaingniú nó a thabhairt chun críche, d’fhonn a 

áirithiú go mbeidh feidhm ag na comhaontuithe sin, a mhéid is féidir, ó dheireadh na 

hidirthréimhse.” 

Ina conclúidí an 13 Nollaig 2019, d’athdheimhnigh an Chomhairle Eorpach gur mian léi 

caidreamh sa todhchaí a bheidh chomh dlúth agus is féidir a bhunú leis an Ríocht Aontaithe, i 

gcomhréir leis an Dearbhú Polaitiúil, agus na treoirlínte, chomh maith leis na ráitis agus na 

dearbhuithe, ón gComhairle Eorpach a comhaontaíodh roimhe seo á n-urramú, go háirithe 

ráitis agus dearbhuithe an 25 Samhain 2018. D’athdhearbhaigh an Chomhairle Eorpach go 

háirithe gur gá don chaidreamh leis an Ríocht Aontaithe sa todhchaí a bheith bunaithe ar 

chothromaíocht idir cearta agus oibleagáidí agus cothrom iomaíochta a áirithiú. Thug an 

Chomhairle Eorpach cuireadh don Choimisiún “dréacht-sainordú cuimsitheach le haghaidh 

caidreamh don todhchaí leis an Ríocht Aontaithe láithreach tar éis di tarraingt siar” a chur faoi 

bhráid na Comhairle. 

3. AN CHOMHPHÁIRTÍOCHT NUA 

Léiríonn an chomhpháirtíocht nua uaillmhianach cuimsitheach atá beartaithe sa mholadh seo 

conclúidí agus treoirlínte na Comhairle Eorpaí agus cuireann sí leis an Dearbhú Polaitiúil.  

Is pacáiste aonair é an chomhpháirtíocht atá beartaithe ina gcuimsítear trí phríomh-

chomhpháirt: 

– socruithe ginearálta (lena n-áirítear forálacha maidir le bunluachanna agus 

bunphrionsabail agus maidir le rialachas); 

– socruithe eacnamaíocha (lena n-áirítear forálacha maidir le trádáil agus 

ráthaíochtaí maidir le cothrom iomaíochta); agus 

– socruithe slándála (lena n-áirítear forálacha maidir le comhar um 

fhorfheidhmiú an dlí agus comhar breithiúnach in ábhair choiriúla, agus maidir 

le an mbeartas eachtrach, an tslándáil agus an chosaint). 

Tá an chomhpháirtíocht atá beartaithe bunaithe ar an aitheantas go bhfeabhsaítear rathúnas 

agus slándáil mar gheall ar an ord idirnáisiúnta atá bunaithe ar rialacha, lena gcosnaítear 

cearta an duine aonair, an smacht reachta, ardchaighdeáin cosanta ar chearta oibrithe agus ar 

chearta tomhaltóirí agus ar an gcomhshaol, an comhrac i gcoinne an athraithe aeráide, agus 

saorthrádáil chóir. 

Tá raon feidhme na comhpháirtíochta atá beartaithe sa mholadh seo cuimsitheach, i gcomhréir 

le conclúidí na Comhairle Eorpaí an 13 Nollaig 2019. Áirítear ann gach réimse spéise a 

leagtar amach sa Dearbhú Polaitiúil: trádáil agus comhar eacnamaíoch, comhar um 

fhorfheidhmiú an dlí agus comhar breithiúnach in ábhair choiriúla, an beartas eachtrach, an 

tslándáil agus an chosaint, rannpháirtíocht i gcláir an Aontais agus réimsí téamacha comhair. 

Tá an Coimisiún ullamh an méid is mó agus is féidir de sin a bhaint amach le linn na 

hidirthréimhse agus chun leanúint leis an gcaibidlíocht i dtaobh aon cheist a bheidh fós le 

réiteach tar éis dheireadh na hidirthréimhse. 

Thabharfadh an chomhpháirtíocht atá beartaithe urraim do neamhspleáchas chinnteoireacht 

agus dlíchóras an Aontais, do shláine a mhargaidh aonair, don Aontas Custaim agus do 

dhodhealaitheacht na gceithre shaoirse. Ba cheart go n-áiritheofar léi cosaint ar leasanna 

airgeadais an Aontais agus go dtabharfar san áireamh léi stádas na Ríochta Aontaithe mar 

thríú tír neamh-Schengen agus nach féidir léi dá réir sin leas a bhaint as na sochair chéanna a 

bhíonn ag Ballstát. Ba cheart go mbeidh an chomhpháirtíocht atá beartaithe bunaithe ar chreat 

foriomlán rialachais a chumhdódh gach réimse comhair.  

Maidir le raon feidhme críochach na comhpháirtíochta atá beartaithe, meabhraítear go bhfuil 

sna ráitis le miontuairiscí chruinniú na Comhairle Eorpaí an 25 Samhain 2018, an dearbhú a 

leanas ón gComhairle Eorpach agus ón gCoimisiún curtha san áireamh: “Tar éis don Ríocht 

Aontaithe imeacht as an Aontas, ní chuirfear Giobráltar san áireamh i raon feidhme críochach 

na gcomhaontuithe a thabharfar i gcrích idir an tAontas agus an Ríocht Aontaithe. Mar sin 

féin, ní fhágfaidh sé sin nach bhféadfar comhaontuithe ar leith a bheith idir an tAontas agus an 

Ríocht Aontaithe i ndáil le Giobráltar. Gan dochar d’inniúlachtaí an Aontais agus urraim 

iomlán á tabhairt d’iomláine chríocha na mBallstát, mar a ráthaítear in Airteagal 4(2) den 

Chonradh ar an Aontas Eorpach, beidh na comhaontuithe sin faoi réir comhaontú roimh ré ó 

Ríocht na Spáinne.” 

4. AN CHAIBIDLÍOCHT 

Déanfaidh an Coimisiún an chaibidlíocht i gcomhréir leis na treoirlínte caibidlíochta a leagtar 

amach san iarscríbhinn a ghabhann leis an gCinneadh agus i gcomhairle le coiste speisialta 

arna cheapadh ag an gComhairle. 

Seolfaidh an Coimisiún an chaibidlíocht i gcomhordú leanúnach leis an gComhairle agus lena 

comhlachtaí ullmhúcháin agus rachaidh sé i gcomhairle leo agus tuairisceoidh sé dóibh agus 

soláthróidh sé dóibh ar dhóigh thráthúil gach faisnéis agus doiciméad is gá maidir leis an 

gcaibidlíocht.  

Coimeádfaidh an Coimisiún, go tráthúil, Parlaimint na hEorpa go hiomlán ar an eolas i dtaobh 

na caibidlíochta. 

Seolfaidh an Coimisiún caibidlíocht i gcomhar le hArdionadaí an Aontais do Ghnóthaí 

Eachtracha agus don Bheartas Slándála agus i gcomhaontú leis maidir le hábhair a bhaineann 

leis an gComhbheartas Eachtrach agus Slándála. 

5. BUNÚS DLÍ 

Is iad Airteagal 218(3) agus (4) CFAE is bunús dlí nós imeachta le haghaidh cinneadh lena 

n-údaraítear tús a chur leis an gcaibidlíocht agus treoirlínte a thabhairt don idirbheartaí. Ag an 

gcéim seo, mar gheall ar raon feidhme cuimsitheach na comhpháirtíochta atá beartaithe agus 

an caidreamh uaillmhianach agus fadtéarmach a bhfuil sé ag iarraidh é a bhunú, is é 

Airteagal 217 CFAE is bunús dlí substainteach iomchuí le haghaidh an cinneadh lena 

n-údaraítear tús a chur le caibidlíocht agus treoirlínte a thabhairt don idirbheartaí. Ina theannta 

sin, sa mhéid agus go gcuimsíonn an iarscríbhinn a ghabhann leis an gcinneadh treoirlínte 

caibidlíochta maidir le hábhair a thagann faoi Chonradh Euratom, ba cheart go mbeidh 

Airteagal 101 CEFA san áireamh le bunús dlí an chinnidh. Dá réir sin is iad Airteagal 218(3) 

agus (4) CFAE agus Airteagal 101 CEFA is ceart a bheith mar bhunús dlí leis an gcinneadh 

arna mholadh. Ní féidir an bunús dlí substainteach chun an chomhpháirtíocht nua a shíniú 

agus a thabhairt chun críche a chinneadh ach amháin ag deireadh na caibidlíochta. 

Moladh le haghaidh 

CINNEADH ÓN gCOMHAIRLE 

lena n-údaraítear tús a chur le caibidlíocht le haghaidh comhpháirtíocht nua le Ríocht 

Aontaithe na Breataine Móire agus Thuaisceart Éireann 

TÁ COMHAIRLE AN AONTAIS EORPAIGH, 

Ag féachaint don Chonradh ar Fheidhmiú an Aontais Eorpaigh, go háirithe Airteagal 217 de, i 

gcomhar le hAirteagal 218(3) agus (4) de,  

Ag féachaint don Chonradh ag bunú an Chomhphobail Eorpaigh do Fhuinneamh Adamhach, 

go háirithe Airteagal 101 de, 

Ag féachaint don mholadh ón gCoimisiún Eorpach, 

De bharr an mhéid seo a leanas: 

(1) An 1 Feabhra 2020, tharraing Ríocht Aontaithe na Breataine Móire agus Thuaisceart 

Éireann (“an Ríocht Aontaithe”) siar as an Aontas Eorpach.  

(2) Leagtar amach na socruithe don tarraingt siar sa Chomhaontú maidir le Ríocht 

Aontaithe na Breataine Móire agus Thuaisceart Éireann a bheith ag tarraingt siar as an 

Aontas Eorpach agus as an gComhphobal Eorpach do Fhuinneamh Adamhach (“an 

Comhaontú um Tharraingt Siar”) a ndearnadh é a chaibidliú agus a thabhairt i gcrích i 

gcomhréir le hAirteagal 50 den Chonradh ar an Aontas Eorpach
3
.  

(3) Tháinig an Comhaontú um Tharraingt Siar i bhfeidhm an 1 Feabhra 2020 agus déantar 

foráil ann maidir le hidirthréimhse ina mbeidh dlí an Aontais i bhfeidhm maidir leis an 

Ríocht Aontaithe agus sa Ríocht Aontaithe i gcomhréir leis an gComhaontú sin. 

Tiocfaidh deireadh leis an tréimhse sin an 31 Nollaig 2020, mura nglacfaidh an 

Comhchoiste arna bhunú faoin gComhaontú um Tharraingt Siar cinneadh aonair, 

roimh an 1 Iúil 2020, lena gcuirfear síneadh leis an idirthréimhse ar feadh suas le 1 

bhliain nó le 2 bhliain. 

(4) I dtreoirlínte an 23 Márta 2018, d’athdhearbhaigh an Chomhairle Eorpach cinneadh an 

Aontais go mbeadh comhpháirtíocht chomh dlúth agus is féidir aige leis an Ríocht 

Aontaithe amach anseo. I gcomhréir leis na treoirlínte sin, ba cheart go gcuimseodh 

comhpháirtíocht dá leithéid sin comhar trádála agus eacnamaíoch mar aon le réimsí 

eile, go háirithe an comhrac i gcoinne na sceimhlitheoireachta agus na coireachta 

idirnáisiúnta, chomh maith leis an tslándáil, an chosaint agus an beartas eachtrach. 

Shocraigh an Chomhairle Eorpach na treoirlínte sin ag féachaint don tuiscint 

fhoriomlán ar an gcreat don chaidreamh sa todhchaí a mhionléirítear i ndearbhú 

polaitiúil a ghabhann leis an gComhaontú um Tharraingt Siar agus dá dtagraítear ann. 

(5) Leagtar amach an creat don chaidreamh sa todhchaí idir an tAontas Eorpach agus an 

Ríocht Aontaithe sa dearbhú polaitiúil a ghabhann leis an gComhaontú um Tharraingt 

Siar (‘Dearbhú Polaitiúil’)
4
. Bunaítear leis na paraiméadair de chomhpháirtíocht 

uaillmhianach, leathan, dhomhain agus sholúbtha ar fud na trádála agus an chomhair 

eacnamaíoch lena mbaineann Comhaontú Saorthrádála cuimsitheach agus cothrom 

mar chroílár ann, forfheidhmiú an dlí agus ceartas coiriúil, an beartas eachtrach, an 

tslándáil agus an chosaint agus réimsí níos leithne comhair.  

(6) Foráiltear in Airteagal 184 den Chomhaontú um Tharraingt Siar go ndéanfaidh an 

tAontas agus an Ríocht Aontaithe a ndícheall, de mheon macánta agus lánurraim á 

tabhairt do dhlíchórais a chéile, na bearta is gá a dhéanamh chun caibidlíocht a 

dhéanamh go gasta ar na comhaontuithe lena rialófar an caidreamh a bheidh eatarthu 

sa todhchaí dá dtagraítear i nDearbhú Polaitiúil agus chun na nósanna imeachta 

ábhartha a chur i gcrích chun na comhaontuithe sin a dhaingniú nó a thabhairt chun 

críche, d’fhonn a áirithiú go mbeidh feidhm ag na comhaontuithe sin, a mhéid is féidir, 

ó dheireadh na hidirthréimhse. 

(7) Ina conclúidí an 13 Nollaig 2019, d’athdheimhnigh an Chomhairle Eorpach gur mian 

léi caidreamh sa todhchaí a bheidh chomh dlúth agus is féidir a bhunú leis an Ríocht 

Aontaithe, i gcomhréir leis an Dearbhú Polaitiúil, agus na treoirlínte, chomh maith leis 

na ráitis agus na dearbhuithe, ón gComhairle Eorpach a comhaontaíodh roimhe seo á 

n-urramú, go háirithe ráitis agus dearbhuithe an 25 Samhain 2018. D’athdhearbhaigh 

an Chomhairle Eorpach go háirithe gur gá don chaidreamh leis an Ríocht Aontaithe 

amach anseo a bheith bunaithe ar chothromaíocht idir cearta agus oibleagáidí agus 

cothrom iomaíochta a áirithiú. Thug an Chomhairle Eorpach cuireadh don Choimisiún 

“dréacht-sainordú cuimsitheach le haghaidh caidreamh don todhchaí leis an Ríocht 

Aontaithe láithreach tar éis di tarraingt siar” a chur faoi bhráid na Comhairle. Dúirt an 

Chomhairle Eorpach go gcoimeádfadh sí súil ghéar ar an gcaibidlíocht agus go 

gcuirfeadh sí tuilleadh treoirlínte polaitiúla ginearálta ar fáil de réir mar is gá. 

(8) Ba cheart tús a chur leis an gcaibidlíocht dá bhrí sin d’fhonn comhpháirtíocht nua a 

bhunú le Ríocht Aontaithe na Breataine Móire agus Thuaisceart Éireann. Ba cheart an 

Coimisiún a ainmniú mar idirbheartaí an Aontais. In ábhair a bhaineann leis an 

gComhbheartas Eachtrach agus Slándála, ba cheart don Choimisiún caibidlíocht a 

sheoladh i gcomhaontú le hArdionadaí an Aontais do Ghnóthaí Eachtracha agus don 

Bheartas Slándála. 

TAR ÉIS AN CINNEADH SEO A GHLACADH:  

Airteagal 1 

Údaraítear leis seo don Choimisiún tús a chur le caibidlíocht le haghaidh comhpháirtíocht nua 

le Ríocht Aontaithe na Breataine Móire agus Thuaisceart Éireann. 

Airteagal 2 

Déantar an Coimisiún a ainmniú leis seo mar idirbheartaí an Aontais. 

Airteagal 3 

Seolfaidh an Coimisiún an chaibidlíocht i gcomhairle le [ainm an choiste speisialta] agus ar 

bhonn na dtreoirlínte atá san iarscríbhinn. 

Airteagal 4 

Dírítear an Cinneadh seo chuig an gCoimisiún. 

Arna dhéanamh sa Bhruiséil 

 Thar ceann na Comhairle 

 An tUachtarán 

